
Ils pestgaders dastgan passar en l’aua
Regenza e parlament vulan augmentar l’attractivitad da la pestga

■ (anr/ac) Il cussegl grond è suandà
las propostas da la regenza e da la cu-
missiun predeliberanta per promover
la pestga en il chantun Grischun. Cun
94 vers ina vusch ha il parlament ap-
provàgievgia suentermezdi la revisiun
da la lescha chantunala da pestga. Il
chantun sustegna u il chantun po suste-
gnair mesiras per promover la pestga.
Quella differenza en la formulaziun da
l’artitgel 17 da la lescha da pestga chan-
tunala ha betg sulet procurà per discus-
siun en il cussegl grond. Entaifer la cu-
missiun predeliberanta ha la maioritad
proponì ina formulaziun cun «pudair».
Quai ha explitgà il president da la cumis-
siun Markus Clavadetscher (pld, Tumle-
astga) avant il plenum per motivs da por-
scher al chantun dapli libertad d’agir e da
proteger da pretensiuns ligiantas. Ina mi-
noritad da la cumissiun, represchentada
dal deputàErnst Sax (pcd, Rueun), è s’ex-
primida per la varianta proponida da la
regenza senza la formulaziun «pudair». Il
cusseglier guvernativ,Mario Cavigelli, ha
appellà a las deputadas ed als deputads da
betg sa schirentar en chaussa. El ha visà a
la construcziun suandanta da l’artitgel 17
formulada cun «pudair». Ina maioritad
dal cussegl grond è suandada la proposta
minoritara da la cumissiun e da la regenza
e laschà davent la formulaziun «pudair»
en l’emprima construcziun da l’artitgel
17.

Stritgà il scumond da passar en l’aua
In pau pli fundada è stada la discussiun
pertutgant l’artitgel 14 da la lescha da
pestga. Tant la cumissiun sco la regenza
han proponì da stritgar il scumond al
pestgader da passar en l’aua. Quai per

render pli attractiva la pestga. Il deputà
RobertHeinz (pbd, Avras) n’ha vulì savair
nagut da da quella proposta. El ha argu-
mentà cun il privel dad auas grondas per
ils pestgaders. Midadas andetgas dal livel
da l’aua en consequenza da grondas pre-
cipitaziuns e l’agir da las ovras electricas
pudessan periclitar la vita dals pestgaders
tenor sia argumentaziun. Quella argu-

mentaziun n’ha dentant betg pudì per-
svader ina maioritad dal cussegl che ha
valità ils pestgaders per responsabels ed
abels da giuditgar il privel. Il cussegl ha
stritgà il scumond da passar en l’aua ed è
sa restrenschì sin la pussaivladad dad in
scumond local e temporar per proteger il
cuaditsch da peschs e la gnivaziun d’u-
tschels.

L’adattaziun da l’artitgel 6 lubescha
en l’avegnir a dus giuvenils enfin 13 onns
da pestgar sut survigilanza d’ina persuna
en possess da la patenta e cun in attest
davart las enconuschientschas da la ma-
teria. Ultra da quai profiteschan ils pe-
stgaders enfin 18 onns medemamain da
la revisiun e quai en furma dad ina taxa
pli favuraivla.

Cun diversas adattaziuns legalas speran tant la regenza sco il cussegl grond da render la pestga grischuna pli attractiva. KEYSTONE

Dumondas linguisticas e consequenzas temidas
Ura da dumondas dal cussegl grond

■ (anr/fa) La regenza vul vinavant pro-
teger e mantegnair la cultura trilingua
en Grischun. Mintgatant èsi però tutti-
na, sco che ha ditg cusseglier guverna-
tiv Martin Jäger, inditgà da duvrar era
pleds englais. L’Uffizi chantunal da la
scola populara e sport tschertga in ambas-
sadur «cool and clean», han ins pudì leger
al cumenzament dalmais avust en gasetta.
Quest inserat biling ha disturbà deputà
Christian Hartmann (pld, Engiadin’Ota):
«Èsi necessari che quest uffizi scrivia ora
las plazzas cun pleds englais, n’avain nus
betg avunda pleds er en tudestg, talian e
rumantsch?», ha’l vulì savair da la regenza

venderdi a chaschun da l’ura da dumon-
das dal parlament grischun. Cusseglier
guvernativMartin Jäger l’ha pudì quietar:
«La formulaziun ‘cool and clean’ è il num
uffizial dad in program da prevenziun
svizzer cunter doping e maldiever da dro-
gas en il sport ch’ins enconuscha cun quel
num e na cun ina formulaziun tudestga.»

Intervenziun da Hansjörg Trachsel
ha gì success

Era cun la lingua aveva da far la dumon-
da dad Elisabeth Mani-Heldstab (pbd,
Tavau): Ella aveva tema che las indica-
ziuns mo rumantschas en las chartas da

geografia daGoogle fetschian donn al tu-
rissem grischun: «Sch’in giast vesa mo
Claustra e betg Klosters sin la Google
Map al irritescha quai tantina.» Jäger ha
manegià che «donn al turissem» saja in
zic exagerà, «tuttina è collega Hansjörg
Trachsel samess ils 7 d’avust en colliaziun
cunGoogleMaps e giavischà da surpren-
der la denominaziun uffiziala.» Cun suc-
cess, gievgia passada ha curregì il concern
american il sbagl.

«Pli difficil da realisar
grondas occurrenzas»

Deputada Leta Steck-Rauch (pld, Ra-

mosch) ha dumandà tgeninas conse-
quenzas ch’in gea a l’iniziativa per l’abo-
liziun dal duair da far militar avess per il
Grischun. Cusseglier guvernativ Chri-
stian Rathgeb ha ditg ch’i gessan a perder
plazzas da lavur tar l’armada e che quella
impundess damain meds finanzials en
Grischun. I fissia pli difficil «ed era pli
char» da reagir tar catastrofas da la natira,
ha’l menziunà. «Pli grev fissi dentant era
da realisar grondas occurrenzas da sport
sco il Maraton da skis engiadinais senza
il sustegn da l’armada da millissa actua-
la.» Il FEM fiss sco ch’el ha ditg schizunt
periclità.

«Degn da
vegnir examinà»

Deputada Brigitta Hitz-Rusch (pld,
Churwalden) ha vulì savair sch’il Gri-
schun haja era l’intenziun da survegliar
delinquents da maniera electronica,
sco che quai saja il cas en auters chan-
tuns. Cusseglier guvernativ Rathgeb ha
infurmà ch’il cussegl federal avess gu-
gent dad introducir en tut la Svizra
questa surveglianza electronica sin basa
dal GPS. Uschia vegnia ponderà uss er
en Grischun da munir ina part dals de-
linquents cun quests apparats electro-
nics vi dal ravel. Questas ponderaziuns
fa il chantun ensemen cun la polizia da
la Svizra orientala. «Ins na dastga den-
tant betg spetgar memia bler da quests
apparats», ha avertì Christian Rathgeb,
«era cun quels pon praschuniers fugir
e commetter ulteriurs delicts.» Surve-
gliads cun quests apparats duessan veg-
nir sco ch’el ha ditg delinquentas e de-
linquents che sa cuntegnan bain en
praschun. In’ulteriura premissa è ch’ils
experts als dettian bunas prognosas da-
vart lur sa cuntegnair ordaifer las pra-
schuns.La regenza grischuna durant l’ura da dumondas. FOTO O. ITEM

